R E L A C I O N

PËR

PROJEKTLIGJIN
“PËR 

ORGANIZIMIN DHE FUNKSIONIMIN E SHËRBIMIT TË MJEKËSISË LIGJORE NË REPUBLIKËN E SHQIPËRISË”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Ky projektligj ka për qëllim përcaktimin e rregullave për mirëfunksionimin e mjekësisë ligjore në Republikën e Shqipërisë, si dhe unifikimin e procedurave për kryerjen e ekspertimeve në fushën e mjekësisë ligjore, në kuadër të mbështetjes së organeve të drejtësisë, institucioneve publike dhe subjekteve private për zgjidhjen e çështjeve hetimore dhe gjyqësore. Miratimi i këtij projektvendimi shërben në kuadër të përmirësimit të ofrimit të shërbimit nga Instituti i Mjekësisë Ligjore si dhe në unifikimin e procedurave për kryerjen e ekspertimeve në fushën e mjekësisë ligjore.

Projektligji është ndërtuar në mbështetje të nenit 73, dhe nenit 83, pika 1 të Kushtetutës dhe shërben për zgjerimin e organikës dhe krijimin e një strukture të re në ofrimin e shërbimit të mjekësisë ligjore, nëpërmjet ekspertëve të Institutit të Mjekësisë Ligjore. Forma e organizimit të Institutit të Mjekësisë Ligjore dhe funksionimi i saj detajohen në këtë projektligj me synimin për përmirësimin, zgjerimin dhe shtimin e kapaciteteve dhe të këtij institucioni. 
Ky projektligj synon rregullimin dhe përcaktimin e procedurave në kryerjen e ekspertimeve në fushën e mjekësisë ligjore. Ai bashkërendon veprimtarinë e tij me institucione të kujdesit shëndetësor, me qëllim që të parandalojë veprat penale që vënë në rrezik jetën e shëndetin e pacientëve, dhe ndërmerr trajnimin dhe arsimimin e vazhdueshëm profesional të specialistëve të ekspertimit mjeko-ligjor. 

Ky projektligj synon në arritjen e disa objektivave si më poshtë:

· Përcaktimi i të drejtave dhe detyrave me ligj në kuadër të përmirësimit të ofrimit të shërbimit në këtë institucion;

· Unifikimin e procedurave për kryerjen e ekspertimeve në fushën e mjekësisë ligjore;

· Zgjerimi i organikës së këtij institucioni duke shtuar kapacitetet për punonjës të rinj;

· Organizimi dhe drejtimi i veprimtarisë së shërbimeve të ekspertimit mjekoligjor në Republikën e Shqipërisë;

· Përgatitja dhe kualifikimi i vazhdueshëm shkencor i specialistëve të mjekësisë ligjore;

· Rritja e cilësisë së shërbimit në këtë institucion.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj është parashikuar në Programin e Përgjithshëm Analitik të Projektakteve që paraqiten për shqyrtim në Këshillin e Ministrave gjatë  katërmujorin të tretë të vitit 2023.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Aktualisht, organizimi dhe funksionimi i Institutit të Mjekësisë Ligjore rregullohet nga vendimi nr. 680, datë 2.9.2020 i Këshillit të Ministrave “Për mënyrën e organizimit dhe funksionimit të Institutit të Mjekësisë Ligjore”. Ky vendim bën një përcaktim të kufizuar të mënyrës së organizmit të brendshëm të Institutit të Mjekësisë Ligjore dhe përgjegjësitë funksionale të tij. 

Instituti i Mjekësisë Ligjore vazhdimisht ka parashtruar disa problematika lidhur me veprimtarinë e këtij institucioni, ku përmenden trajtimi financiar i ekspertëve të jashtëm, mungesa e trajtimit financiar të ekspertëve të IML që thirren nga gjykata për kryerjen e ekspertimeve mjeko-ligjore, mbingarkesa e punës së ekspertëve dhe mosrealizimi i ekspertimeve në kohë, mungesa e infrastrukturës për kryerjen e autopsive në Rrethe, apo paraqitja e ekspertëve në gjykatë për të bërë betimin, veprim i cili merr shumë kohë nga puna e ekspertëve. 

Kuadri ligjor aktual është i pamjaftueshëm dhe sjell nevojën për miratimin akteve të reja ligjore të tjera, të cilat të parashikojnë në mënyrë të detajuar funksionet konkrete të nëpunësve dhe punonjësve të institutit, të drejtat dhe detyrimet e tyre si dhe kriteret e nevojshme për emërim.

Ndaj është vlerësuar, që boshllëqet ligjore dhe administrative, të plotësohen nëpërmjet këtij ligji në mënyrë, që të garantohet qëndrueshmëria e institucionit dhe statusi i mjekëve ligjor është e nevojshme që këto boshllëqe to rregullohen me ligj. 

Hartimi i këtij projektligji ndihmon në përcaktimin e rregullave për mirëfunksionimin e mjekësisë ligjore në Republikën e Shqipërisë, si dhe unifikimin e procedurave për kryerjen e ekspertimeve në fushën e mjekësisë ligjore, në kuadër të mbështetjes së organeve të drejtësisë, institucioneve publike dhe subjekteve private për zgjidhjen e çështjeve hetimore e gjyqësore.
Instituti i Mjekësisë Ligjore është një institucion qendror që kryen veprimtari kërkimore, me qëllim që të zbatojë metodat e përparuara të ekspertimit mjeko-ligjor. Instituti organizon dhe zhvillon shërbime të ekspertimit mjeko-ligjor në të gjithë Shqipërinë, kryen ekzaminime patologjike, toksikologjike, biologjike dhe psikiatrike në përputhje me procedurat e përcaktuara në Kodin e Procedurës Civile, Kodin e Procedurës Penale dhe ligje të tjera. 
Ai bashkërendon veprimtarinë e tij me institucione të kujdesit shëndetësor, me qëllim që të parandalojë veprat penale që vënë në rrezik jetën e shëndetin e pacientëve, dhe ndërmerr trajnimin dhe arsimimin e vazhdueshëm profesional të specialistëve të ekspertimit mjeko-ligjor. Instituti kryen ekzaminime mjekësore me kërkesën e palëve në një çështje gjyqësore civile a penale, ose të personave juridikë të interesuar. Instituti i Mjekësisë Ligjore, është i vetmi institucion i cili në veprimtarinë e tij përfshin përgatitjen e akteve mjeko-ligjore, të cilat kërkohen me vendim të Prokurorisë, Oficerit të Policisë Gjyqësore, Gjykatës dhe Avokatit të Popullit. Ky institut i përgjigjet kërkesave të këtyre institucioneve duke përgatitur, një numër të konsiderueshëm aktesh ekspertimi, ku përfshihen akte të ekspertimit mjeko-ligjor, psikiatriko-ligjor, toksikologo-ligjor, biologjiko-ligjor si dhe vizita ambulatore. Tarifat për shërbime të tilla vendosen me urdhër të përbashkët të lëshuar nga Ministri i Drejtësisë dhe Ministri i Financave. 
Instituti i Mjekësisë ligjore është një institucion që ka kapacitetet, dhe duhet të përforcohet në këtë drejtim, lidhur me administrimin e tërësisë së njohurive dhe metodave aplikative mjekësore tekniko-shkencore në shërbim të praktikës së organeve të drejtësisë për zgjidhjen e çështjeve hetimore – gjyqësore me karakter mjekësor dhe biologjik, në veprimtarinë kriminale e konflikteve civile.

Miratimi i këtij projektligji shërben në kuadër të përmirësimit të ofrimit të shërbimit mjekësisë ligjore si dhe në unifikimin e procedurave për kryerjen e ekspertimeve në këtë fushë, duke pasur në fokus të veçantë garantimin e ndihmës së organeve të sistemit të drejtësisë për zgjidhjen e çështjeve përkatëse.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është hartuar në mbështetje të: 

·  Nenit 73, dhe nenit 83, pika 1, të Kushtetutës dhe është në përputhje me legjislacionin në fuqi. 
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Projektvendimi nuk synon përafrim të legjislacionit me acquis të Bashkimit Evropian, ndaj nuk ka vlerësim të shkallës së përafrimit.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji i propozuar është i ndarë në  XV krerë, dhe përmban gjithësej 118 nene, përmbajtja e të cilit parashtrohet në mënyrë të përmbledhur, si më poshtë vijon:
· Konkretisht, kreu I i projektligjit i titulluar “Dispozita të përgjithshme” përmban dispozita që parashikojnë objektin dhe qëllimin e këtij projektligji si dhe përkufizimet e termave të cilët kanë një rëndësi të veçantë për zbatimin e ligjit dhe kuptimin e tyre jo vetëm nga organet që do të zbatojnë këtë ligj por edhe çdo person që bie në kontakt me këtë projektligj. Po kështu në këtë kre parashikohen parimet në kryerjen e ekspertimeve nga ekspertët, e në mënyrë të posaçme parashikohet parimi i pavarësisë dhe dhe parimi i garantimit të konfidencialitetit. 
Bazuar në parashikimet e këtij projektligji ekspertimet realizohen në përputhje me parimin e ligjshmërisë, paanësisë dhe pavarësisë, profesionalizmit, barazisë dhe mosdiskriminimit, respektimit të standardeve të larta etike dhe integritetit, garantimin e të drejtave dhe lirive themelore të njeriut dhe standardeve ndërkombëtare në fushën e të drejtave të njeriut.
Në bazë të këtij projektligji ekspertët ligjor janë të pavarur në kryerjen e ekspertimit dhe hartimin e raportit të ekspertimit. Gjithashtu ata respektojnë dispozitat ligjore që rregullojnë veprimtarinë e ekspertëve në këtë ligj si dhe në ligje të tjera.
· Kreu II i projektligjit i titulluar “Shërbimi i mjekësisë ligjore” është i përbërë nga 13 nene, në të cilat parashikohet mënyra e organizimit të shërbimit të mjekësisë ligjore në Republikën e Shqipërisë, roli dhe drejtori i Institutit, kriteret e emërimit të drejtorit, zëvendësdrejtori i Institutit, kriteret e emërimit të zëvendësdrejtorit, ngritja e Këshillit Shkencor si dhe funksionet e tij marrëdhëniet e punës, kontraktimi i konsulentëve të jashtëm si dhe krijimi i listës së ekspertëve dhe aksesimi i tyre. 

Në këtë kre përcaktohet se emërimi i Drejtorit të Institutit të Mjekësisë Ligjore bëhet me vendim të Këshillit të Ministrave, me propozim të ministrit të Drejtësisë.

Lidhur me funksionimin e Këshillit Shkencor pranë Institutit të Mjekësisë Ligjore parashikohet se Këshilli Shkencor, është organ këshillimor që ka si funksion unifikimin dhe zbatimin e risive në kryerjen e ekspertimeve mjekoligjore.

Projektligji parashikon se Këshilli përbëhet nga 5 (pesë) anëtarë, nga të cilët: 3 (tre) prej të cilëve janë ekspertë ligjorë të Institutit të Mjekësisë Ligjore, me jo më pak se 5 vite eksperiencë në mjekësinë ligjore, dhe 2 (dy) punonjës të stafit pedagogjik të caktuar nga institucionet publike të arsimit të lartë në fushën e mjekësisë, të cilët kanë ushtruar profesionin e mjekut për jo më pak se 10 (dhjetë) vite.  

Anëtarët e Këshillit caktohen për një afat 3 (tre) vjeçar, me të drejtë ripërsëritjeje. Sekretari i Këshillit Shkencor zgjidhet me votim të hapur nga anëtaret e Këshillit dhe është përgjegjës për mbarëvajtjen e Këshillit nga ana organizative. Ndërsa shpërblimi i Këshillit Shkencor bëhet sipas legjislacionit në fuqi për organet kolegjiale. 
Lidhur me organikën e shërbimit të mjekësisë ligjore, numri i përgjithshëm i ekspertëve ligjorë të shërbimit të mjekësisë ligjore si dhe numri i ekspertëve ligjorë sipas fushave të specializimit, caktohet me urdhër të ministrit, pasi më parë është marrë mendimi me shkrim i Institutit të Mjekësisë Ligjore dhe ministrit përgjegjës për financat. Po këshut, struktura dhe organika e Institutit të Mjekësisë Ligjore miratohen me urdhër të Kryeministrit, sipas përcaktimeve të legjislacionit në fuqi për organizimin dhe funksionimin e administratës shtetërore duke mbajtur në konsideratë, por pa u kufizuar, organizimin e rretheve gjyqësore në territorin e Republikës së Shqipërisë lidhur me spitalet publike në të cilat ushtrojnë veprimtarinë ekspertët ligjorë në nivel vendor. 
Gjithashtu në këtë kre parashikohet ushtrimi i veprimtarisë në nivel vendor, kriteret për emërimin e ekspertëve si dhe financimin e Institutit të Mjekësisë Ligjore. Instituti i Mjekësisë Ligjore ushtron veprimtarinë e tij në nivel vendor nëpërmjet ekspertëve ligjor pranë institucioneve spitalore në varësi të ministrisë përgjegjëse për shëndetësinë, me qëllim ofrimin e shërbimit në të gjithë territorin e Republikës së Shqipërisë.  Ekspertët që ushtrojnë veprimtarinë pranë institucioneve spitalore janë pjesë e strukturës së Institutit të Mjekësisë Ligjore dhe përgjigjen para drejtorit të Institutit për detyrat e kryera.
Lidhur me aspektet financiare, shërbim i mjekësisë ligjore financohet nga buxheti i shtetit dhe nga të ardhurat që krijon nga tarifat për kryerjen e veprimtarisë së tij, burime të tjera të lejueshme e të njohura nga legjislacioni në fuqi, si donacione vendase dhe të huaja, si dhe çdo e ardhur tjetër e ligjshme. Të ardhurat e përfituara përdoren për të mbuluar shpenzimet e Institutit të Mjekësisë Ligjore dhe investimet në të me qëllim pajisjen me infrastrukturën dhe logjistikën e përshtatshme, si dhe zbatimin e metodave dhe praktikave më të mira ndërkombëtare.
· Kreu III i projektligjit i titulluar “Emërimi i ekspertit ligjor” është i përbërë nga 8 nene, në të cilat parashikohen rregullat mbri emërmin e ekspertëve (organin që i emëron), kriteret për emërimin, rregullat mbi pranimin nëpërmjet konkurrimit publik, rregulla mbi kohën e provës si dhe trajnimin e detyrueshëm. Po kështu parashikohen rregulla mbi lirimin dhe shkarkimin e tyre. 

Konkretisht, parashikohet se ekspert emërohet çdo person i cili përmbush kriteret e mëposhtëme: 

a) të ketë zotësi të plotë juridike për të vepruar;

b) të jetë licencuar si ekspert ligjorë;

c) të mos jetë dënuar me vendim gjyqësor penal të formës së prerë;

ç) të mos jetë shkarkuar nga ushtrimi i detyrës ose funksionit publik, me vendim të organit kompetent, që ka marrë formë të prerë;

d) të mos ketë masë disiplinore në fuqi.

2. Përveç kritereve të parshikuar në pikën 1 të këtij neni, shtetasi, që kërkon të emërohet si ekspert ligjorë duhet të përmbushë edhe kushtet e mëposhtme: 

a)  shtetasi që kërkon të emërohet si ekspert mjeko-ligjor duhet të ketë përfunduar ciklin e dytë të studimeve universitare në mjekësi apo të ketë diplomë ekuivalente me të, si dhe specializimin në mjekësi ligjore, sipas legjislacionit në fuqi për arsimin e lartë në Republikën e Shqipërisë;

b)  shtetasi që kërkon të emërohet si ekspert toksikologo-ligjor duhet të ketë përfunduar ciklin e dytë të studimeve universitare në degët Farmaci ose Kimi, apo të ketë diplomë të njehësuar me to, si dhe të ketë kualifikime ose trajnime në fushën e analizës toksikologjike sipas legjislacionit në fuqi;

c)  shtetasi që kërkon të emërohet si ekspert biologo-ligjor duhet të ketë përfunduar ciklin e dytë të studimeve universitare në degën Biologji ose të ketë diplomë të njehësuar me të sipas legjislacionit në fuqi;

 ç) shtetasi që kërkon të emërohet si ekspert psikiatro-ligjor duhet të ketë përfunduar ciklin e dytë të studimeve universitare në mjekësi ose të ketë diplomë të njehësuar me të, si dhe specializim në psikiatri sipas legjislacionit në fuqi;

d) shtetasi që kërkon të emërohet si ekspert antropologo-ligjor duhet të ketë përfunduar ciklin e dytë të studimeve universitare në mjekësi ose të ketë diplomë të njehësuar me të, si dhe kualifikime ose trajnime në fushën e antropologjisë ligjore sipas legjislacionit në fuqi;

dh) shtetasi që kërkon të emërohet si ekspert anatomopatologo-ligjor duhet të ketë përfunduar ciklin e dytë të studimeve universitare në mjekësi ose të ketë diplomë të njehësuar me të, si dhe specializim në fushën e anatomisë patologjike sipas legjislacionit në fuqi.

Lidhur me marrëdhëniet e punës për personelin, të ndryshëm nga ekspertët ligjorë, marrëdhëniet e punës së të cilëve rregullohen me Kodin e Punës.
· Kreu III i projektligjit i titulluar “Funksionet e Institutit të Mjekësisë Ligjore” është i përbërë nga 2 nene, në të cilat parashikohen funksionet e Institutit. 
Projektligji parashikon se Instituti i Mjekësisë Ligjore drejton veprimtarinë e ekspertimit ligjor në Republikën e Shqipërisë, kryen ekspertimet ligjore nëpërmjet ekspertëve, organizon punën për kryerjen e veprimtarive kërkimore shkencore në fushën e mjekësisë ligjore, sigurimin e kualifikimit të vazhdueshëm të ekspertëve ligjorë, si dhe administrimin e morgjeve në institucionet spitalore.
Gjithashtu, në këtë kre parashikohet bashkëpunimi me institucionet e tjera, ndër të cilat përfshihen institucionet shëndetësore, institucionet homologe, institucione të tjera të administratës publike si dhe bashkëpunimi me gjykatën, prokurorinë, organet ligjzbatuese, dhe persona të tretë.
· Kreu IV i projektligjit i titulluar “Të drejtat dhe detyrimet e ekspertit ligjor” është i përbërë nga 13 nene, në të cilat parashikohen të drejtat e ekspertit gjatë ushtrimit të detyrës së tij me qëllim përmbushjen në mënyrë korrekte të saj. 

Gjithashtu, parashikohet se eksperti në rastet kur i rrezikohet jeta për shkak të detyrës përfiton mbrojtje nga shteti. 

Në këtë kre parashikohet gjithashtu se eksperti ligjor ka vulën e vet personale që përmban emrin e tij dhe vendoset në çdo dokument që ai krijon gjatë veprimtarisë së tij në shërbimin e mjekësisë ligjore.  

Eksperti ka dokument identifikues, të cilin e paraqet në çdo rast të ushtrimit të detyrës. Dokumenti përdoret vetëm gjatë ushtrimit të detyrës ose për shkak të saj.

Lidhur me detyrimet e ekspertit, me qëllim rregullimin e profesionit në mënyrë të qartë dhe shmangien e abuzimeve janë përcaktuar rregulla të posaçme mbi ndjekjen e trajnimeve vazhduese, shmangien e konfliktit të interesit dhe papajtueshmërisë në çështjet gjyqësore në të cilat eksperti kryen aktin e ekspertitmit, shmangien e praktikave të ndaluara, si dhe detyrimin për ruajtjen e konfidencialitetit mbi dhënat për të cilat merr dijeni gjatë ushtrimit të detyrës.  

Ekspertët e Institutit kanë për detyrë të zbatojnë rregullat e etikës gjatë ushtrimit të detyrave, të bëjnë kallëzime në organet kompetente të drejtësisë, për të dhënat që përmbajnë elementë të veprave penale dhe që zbulohen gjatë kryerjes së detyrës. 

Ekspertët kanë të drejtë t’ju kërkojnë organeve të drejtësisë sqarime të ndryshme në lidhje me ekspertimin dhe përpilimin sa më të saktë të pyetjeve që i drejtohen ekspertit, të njihen me aktet, dokumentet dhe gjithçka përfshihet në fashikullin e prokurorit ose gjykatës, në zbatim të nenit 184/1 të Kodit të Procedurës Penale dhe nenit 224 të Kodit të Procedurës Civile, ose kur është e nevojshme, të jenë të pranishëm në marrjen e shpjegimeve prej të pandehurit dhe dëshmitarëve. 

Ekspertët kanë të drejtë të kërkojnë nga organet e drejtësisë ose institucionet shëndetësore, ndihmën e specialistëve të ndryshëm dhe shtrimin në spital të personit që do të ekzaminohet, kur është e nevojshme si dhe kanë të drejtë të kërkojnë nga organet e drejtësisë ose institucionet shëndetësore, ndihmën e specialistëve të ndryshëm dhe shtrimin në spital të personit që do të ekzaminohet, kur është e nevojshme. 

· Kreu V i projektligjit i titulluar “Trajtimi financiar i ekspertit ligjor” është i përbërë nga 3 nene, në të cilat parashikohen rregulla mbi trajtimin financiar (pagën) e ekspertëve, përfitime të tjera shtesë si dhe koha e punës. 
Referuar këtyre parashikimeve, përmirësohet trajtimi financuar i ekspertëve duke krijuar kështu garanci për shmangien e praktikave korruptive dhe garantimin e integritetit profesional, për shkak të vështirësive që shfaq ky profesion. 

Paga e ekspertëve duhet të jetë në përputhje me natyrën e përgjegjësisë së detyrës së ekspertit dhe e përshtatshme për të garantuar pavarësinë dhe mbrojtjen nga ndërhyrjet e jashtme në ushtrim të funksionit të tyre. 

Paga e Drejtorit të Institutit të Mjekësisë Ligjore, Zëvendësdrejorit dhe ekspertëve ligjorë funksional përcaktohet me vendim të Këshillit të Ministrave dhe nuk mund të jetë më e ulët se paga mujore e Sekretarit të Përgjithshëm në Ministrinë e Drejtësisë. 

Mjeku ligjor i jashtem dhe konsulenti i jashtëm paguhet ne bazë të punës së kryer me pagë orare të ekspertit funksional.

Eksperti, në varësi të rezultateve në punë, mund të përfitojë një shpërblim, i cili përballohet nga të ardhurat që i mbeten Institutit të Mjekësisë Ligjore. Shpërblimi i posaçëm caktohet në çdo rast me urdhër të ministrit.
· Kreu VI i projektligjit i titulluar “Rregullat e përgjithshme për kryerjen e ekspertimit” është i përbërë nga 8 nene. 

Në këtë kre parashikohen rregulla procedurale mbi kryerjen e ekspertimeve, mënyrën e realizimit dhe hartimit të aktit të ekspertimit, afatet për realizimin e aktit të ekspertimit. Ndërkohë që rregulla të hollësishme për përpilimin e aktit të ekspertimit ligjor dhe mënyrën e administrimit të tij përcaktohen në rregulloren e Institutit të Mjekësisë Ligjore.
Në këtë kre parashikohen edhe subjektet që kanë të drejtë të kërkojnë kryerjen e ekspertimeve dhe ekzaminimeve nga ekspertët e Mjekësisë Ligjore duke parashikuar së pari se: eksperti ligjor kryen ekspertim me vendim të prokurorit, të policisë gjyqësore, gjykatës, Avokatit të Popullit si dhe me kërkesë të palëve private në çështjet hetimore apo gjyqësore. Eksperti kryen ekspertim me kërkesë të organeve të tjera ligjzbatuese, bazuar në marrëveshjet e përbashkëta të Institutit të Mjekësisë Ligjore dhe institucioneve të interesuara.

Eksperti kryen gjithashtu ekspertim edhe me kërkesë të palëve private jashtë një procesi hetimor apo gjyqësor. 
Një element mjaft i rëndësishëm në shërbimin e mjekësisë ligjore është garantimi i cilësisë dhe kryerja e ekspertimeve në përputhje me zhvillimet teknilogjike dhe metodat e kohës. Në këtë kuadër, të gjitha ekspertimet e kryera nga shërbimi i mjekësisë ligjore bëhen kundrejt tarifave përkatëse të cilat miratohen me vendim të Këshillit të Ministrave me propozim të ministrit dhe ministrit përgjegjës për financat. Të ardhurat nga tarifat kalojnë në buxhetin e Institutit të Mjekësisë Ligjore me qëllim garantimin e përmbushjes së misionit të këtij shërbimi me efikasitet. 

Me qëllim parashikimin e rregullave në mënyrë të plotë, në ky kre përmban rregulla edhe mbi dorëzimin e kufomës në rastin e autopsive, lëshimin e skedës së vdekjes si dhe rastet e varrimeve kur viktima nuk ka familjarë apo nuk është i identifikuar. 
· Kreu VII i projektligjit i titulluar “Llojet e Ekspertimeve” është i përbërë nga 8 nene, në të cilat parashikohen të gjitha llojet e ekspertimeve: 
1) ekspertimi patologjiko-ligjor, 
2) ekspertimi mjeko-ligjor, 
3) ekzaminimi klinik mjeko-ligjor, 
4) autopsia mjeko-ligjore, 
5) ekzaminimi anatomopatologjik-ligjor (autopsia anatomopatologjike), 
Ekspertimi mjeko-ligjor është procedura që konsiston në ekzaminimin e kufomës, personave të gjallë, mostrave biologjike apo në shqyrtimin e dokumenteve të çështjes. 

Në rastin e ekzaminimit të personave të gjallë, përfshin ekzaminimin klinik në raste të lëndimeve fizike, cenimit të integritetit seksual, si dhe shqyrtimin e dokumenteve apo akteve të çështjes si dhe të ekzaminimeve tjera klinike mjekoligjore të natyrës penale ose civile si ekzaminime biokimike, imunologjike, imazherike, hormonale, ADN dhe ekzaminime elektrofiziologjike. 
Në rastin e ekzaminimit të kufomave përfshin autopsinë mjeko-ligjore, ekzaminimin toksikologjik dhe biologjik, ekzaminimin anatomo patologjik dhe ekzaminimit antropologjik. 

Autopsia mjeko-ligjore e kufomave bëhet sipas rregullave të përcaktuara në legjislacionin në fuqi për autopsitë dhe rregullat procedurale të parashikuara në Kodin e Procedurës Penale, si dhe parashikimeve të këtij ligji, në rastet e vrasjeve, vdekjes së papritur, dëmtimit fizik si pasojë e një vepre penale, shkaktimit të vetëvrasjes, apo në çdo rast tjetër të vdekjes kur dyshohet se ka ardhur si pasojë e një vepre penale, si dhe në rastin e zhvarrimit të kufomave. 
Ekspertimet mjeko-ligjore të kufomave kryhen në morgun e Institutit të Mjekësisë Ligjore ose në ambienet e morgjeve pranë institucioneve spitalore.

Organi procedues mund të urdhërojë kryerjen e ekzaminimeve mjeko-ligjore jashtë ambienteve përkatëse të Institutit të Mjekësisë Ligjore, në raste të veçanta kur kërkohen ekzaminime të caktuara që nuk ofrohen nga Instituti të Mjekësisë Ligjore me qëllim sigurimin e kushteve të përshtatshme për një procedurë të tillë. 
Ekspertimi mjeko-ligjor i kufomës si rregull kryhet vetëm në dritë natyrale. Vetëm në raste përjashtimore dhe me miratimin e drejtorit të Institutit, ekspertimi mund të bëhet edhe në dritë artificiale.

Ekzaminimi klinik mjeko ligjor përfshin ekzaminimin e personave të gjallë për:

a) përcaktimin e mjetit që ka shkaktuar dëmtimin, shkallën e lëndimeve trupore, humbjen e aftësisë për punë, gjendjen shëndetësore, simulimin apo vetëdëmtimin;

b) rastet e veprave penale kundër integritetit seksual të përcaktuara me legjislacionin penal në fuqi;

c) raste për përcaktimin e gjendjes seksuale (aktivitetin seksual, pjekuria seksuale, aftësia seksuale), 

d) përcaktimin e shtatëzanisë, ndërprerjes së shtatëzanisë, lindjes, për njohjen e atësisë dhe amësisë e një fëmije të lindur brenda ose jashtë martesës;

e) përcaktimit të moshës dhe identitetit të një personi, 

f) vlerësimin e shkallës së konsumimit të alkoolit dhe intoksikimit me lëndë narkotike sipas ekzaminimit toksikologjik;

g) rastet e transplantimit të kundërligjshëm të organeve, indeve dhe qelizave njerëzore.

Ekzaminimi klinik mjeko ligjor kryhet vetëm pasi të informohet i ekzaminuari për natyrën e ekzaminimit që duhet të kryhet dhe pas marrjes së pëlqimit vullnetar nga i ekzaminuari. Në rast të refuzimit për dhënie të pëlqimit, zbatohen dispozitat përkatëse të Kodit të Procedurës Penale dhe Kodit të Procedurës Civile.
Lidhur me ekzaminimin e dokumenteve të çështjes, dokumentat e çështjes që shqyrtohen gjatë ekspertimit mjekoligjor përfshijnë kartelat mjekësore, rekomandimet, recetat, rezultatet e ekzaminimeve imazherike e laboratorike, si dhe gjithë dokumentacionin që ka lidhje me rastin objekt ekspertimi.

Ekspertimi i dokumenteve të çështjes realizohet vetëm në rastet kur ekzaminimi fizik i personit është i pamundur për shkaqe objektive dhe: 

a) në dokumentet e një çështjeje mungon mendimi i ekspertit mjekoligjor;

b) në dokumentet e një çështje hetimore gjyqësore ndodhen konkluzione kontradiktore të disa ekspertëve;

c) të dhënat hetimore gjyqësore nuk përputhen me ato të ekspertimit, në rastet e neglizhencës mjekësore ose mosdhënies së ndihmës nga personeli mjekësor. 

Ekspertimi psikiatriko-ligjor, ka si objekt :

a) përcaktimi i përgjegjshmërisë ose papërgjegjshmërisë të personit nën hetim ose të pandehurit;

b) përcaktimi i gjendjes psikike të të dënuarve që paraqesin turbullime psikike gjatë kohës së ekzekutimit të dënimit;

c) përcaktimi i gjendjes mendore të personave gjatë ekzekutimit të masës mjekësore; 

d) vlerësimi mbi gjendjen psikike të personit, në rastin e çështjeve civile për heqjen ose kufizimin e zotësisë për të vepruar;

e) përcaktimi i gjendjes psikike të dëshmitarëve dhe të dëmtuarve;

f) përcaktimin e gjendjes psikike për kryerjen e veprimeve juridike.

Ekspertimet psikiatriko-ligjore kryhen pranë Institutit. Në raste pamundësie, ekspertimi kryhet edhe në institucione spitalore. Ekspertimi psikiatrik në këtë rast kryhet pasi personi informohet për natyrën e ekzaminimit që duhet të kryhet. 
Në raste të veçanta, kur ekspertimi i personit nuk është i mundur, ekspertimi psikiatriko-ligjor mund të kryhet dhe në mungesë, pa praninë e personit, mbështetur në dokumentacionet mjekësore dhe hetimore. 

Ekspertimi psikiatriko-ligjor mund të kryhet edhe kur lind nevoja për të kontrolluar përfundimet e një eksperti të mëparshëm, kur ato ngjallin dyshime për saktësinë e tyre.

Ekspertimi toksikologjiko-ligjor ka si objekt:

a) përcaktimi i ekzistencës së substancave alkoolike në rastin e përcaktimit të cilësor dhe sasior së substancave alkoolike bazuar në mostrat biologjike si: gjak, lëng vitroz, urinë në kufoma dhe persona të gjallë;

b) përcaktimi i llojit dhe sasisë së lëndëve narkotike dhe psikotrope në kufoma dhe persona të gjallë në mostra biologjike si: gjak dhe urinë;

c) përcaktimi i sasisë së gazeve helmuese në kufoma dhe persona të gjallë, në mostrat biologjke si: gjak;

d)  si dhe përcaktimin e llojit të pesticideve në mostra biologjike (gjak, urinë, lavazh gastrik) në personat e hospitalizuar dhe mostra biologjike të kufomave (inde, gjak, urinë, lavazh gastrik). 

e) përcaktimi cilësor i lëndëve metalore helmuese të rënda.

Ekspertimi biologjiko-ligjor ka si objekt:

a)
përcaktimin e karakteristikave individuale dhe krahasuese të personave objekt ekspertimi dhe mostrave të ekzaminuara;

b)
përcaktimin e atësisë apo amësisë në çështjet me natyrë civile. 

Ekspertimi biologjiko-ligjor bëhet nëpërmjet ekzaminimit të mostrave biologjike: inde të buta, gjak, urinë, lëng vitroz, qime trupore, spermë, sekrecione biologjike apo kocka, si dhe provave materiale në të cilat mund të gjenden mbetje biologjike. Me kërkesë të ekspertit mjeko-ligjor mund të kryhet ekzaminimi biologjik mbi mostrat biologjike të marra gjatë autopsisë, apo ekzaminimit të personave të dhunuar. Raporti i ekzaminimit biologjik bëhet pjesë e aktit të ekspertimit mjeko-ligjor.

Ekspertimi antropologo-ligjor ka si objekt: 

a) ekzaminimi i mbetjeve mortore kockore  me qëllim identifikimin e personit që i përkasin mbetjet;

b) ekzaminimi i mbetjeve mortore kosckore me qëllim përcaktimin e mekanizmit dhe shkakut të vdekjes nëpërmjet shenjave dhe gjurmëve të lëna në mbetjet objekt ekspertimi; 

c) përcaktimi i kohës së vdekjes, për aq sa është mundur. 

Ekspertimi antropologo-ligjor mund të bëhet edhe mbi dokumentet e çështjes. Ekspertimi i dokumenteve të çështjes realizohet vetëm në rastet kur ekzaminimi fizik i personit është i pamundur për shkaqe objektive dhe: 

a) në dokumentet e një çështjeje mungon mendimi i ekspertit mjekoligjor;

b) në dokumentet e një çështje hetimore gjyqësore ndodhen konkluzione kontradiktore të disa ekspertëve;

c) të dhënat hetimore gjyqësore nuk përputhen me ato të ekspertimit, në rastet e neglizhencës mjekësore ose mosdhënies së ndihmës nga personeli mjekësor. 

Ekspertimi anatomopatologjik-ligjor është procedura që konsiston në ekzaminimin mikroskopik të mostrave biologjike, pjesëza të gjithë indeve të trupit të kufomës, me qëllim përcaktimin e shkakut të vdekjes. Eksperti anatomopatologo-ligjor në punën e tij asistohet nga specialisti teknik i lartë laboratori.
Ekspertimi anatomopatolog-ligjor kryhet nga një mjek biolog i specializuar në anatomi patologjiko-ligjore. Ekspertimi anatomopatologjik ligjor kryhet me kërkesë të ekspertit mjekologjor në përfundim të autopsisë mjekoligjore.

· Kreu VIII i projektligjit i titulluar “Marrëdhëniet me organet proceduese dhe me të tretët” parashikon rregulla për bashkëpunimin dhe marrëdhënien me organin e procedurës dhe subjektet e tjera që kanë kërkuar kryerjen e ekspertimit si dhe bashkëpunimin me institucionet e tjera por pa u kufizuar, me zyrën e gjendjes civile, Institutin e Policisë Shkencore dhe strukturat e tjera të Policisë së Shtetit.

· Kreu IX i projektligjit i titulluar “Transferimi dhe pezullimi” është i përbërë nga 4 nene dhe parashikon rastet e transferimit të përhershëm, transferimit të përkohshëm, pezullimin e ekspertëve nga detyra si dhe efektet e pezullimit. 

Referuar parashikimeve të bëra në këtë kre, eksperti mund të transferohet përkohësisht brenda shërbimit, për nevoja të punës dhe në interes të shërbimit të mjekësisë ligjore. Transferimi, bëhet në qendrën më të afërt të ushtrimit të veprimtarisë në nivel qëndror apo vendor,  jo më shumë se 2 herë në vit, me kohëzgjatje deri në 3 (tre) muaj secila. Në përfundim të periudhës së transferimit, eksperti rikthehet në strukturën ku është emëruar. 

Transferimi bëhet me urdhër të drejtorit të Institutit të Mjekësisë Ligjore.

Ndërkohë, transferimi i përhershëm është caktimi i detyrueshëm i ekspertit brenda shërbimit të mjekësisë ligjore në nivel qëndror apo vendor, në rastet e:

a) shmangies së konflikteve të vazhdueshme të interesit;

b) mbylljes ose ristrukturimit të qendrës së ushtrimit të veprimtarisë ku eksperti ushtron funksionin e tij. 

 Eksperti ligjor mund të refuzojë transferimin në rastet kur: 

a) gjendja e tij shëndetësore, provuar me vërtetim mjekësor, e bën transferimin të pamundur; 

b) vendi i transferimit ndodhet më shumë së 45 (dyzetë e pesë) kilometra nga vendbanimi i tij. Refuzimi i transferimit për arsye të tjera përbën shkak për largim nga detyra. 

Ashtu si transferimi i përkohshëm, edhe transferimi i përhershëm bëhet me urdhër të drejtorit të Institutit të Mjekësisë Ligjore. 

Lidhur me pezullimin, eksperti ligjor mund të pezullohet përkohësisht nga detyra nga drejtori i Institutit të Mjekësisë Ligjore, kur: 

a) ndaj tij caktohet masa e sigurimit personal “arrest në burg” ose “arrest në shtëpi” për kryerjen e një vepre penale;

b) ndaj tij ka filluar një procedurë për heqjen e zotësisë juridike për të vepruar;

c) deklarohet i zhdukur me vendim të formës së prerë të gjykatës, deri në shfaqjen e personit apo deklarimit të vdekjes me vendim të formës së prerë të gjykatës;

ç) nëse ndodhet në gjendje konflikti interesi të vazhdueshëm, deri në transferimin e tij;

d) nëse ka arsye të besohet se vazhdimi i ushtrimit të detyrës nga eksperti ligjor ndaj të cilit ka filluar një procedim disiplinor, pengon hetimin administrativ apo mund të cenojë ushtrimin e përshtatshëm të detyrës së tij. Në këtë rast pezullimi vendoset deri në marrjen e vendimit përfundimtar. 

· Kreu X i projektligjit i titulluar “Vlerësimi etik dhe profesional i ekspertit ligjor”, përmban 16 nene, në të cilat parashikohen kritere mbi mënyrën e vlerësimit me qëllim garantimin e një shërbimi profesionistësh si dhe garantimin e ecurisë në profesion nëpërmjet trajnimeve dhe angazhimeve profesionale e shkencore.

Vlerësimi i ekspertëve ligjorë kryhet sipas kritereve të mëposhtme: 
a) aftësisë profesionale të ekspertit; 

b) aftësisë organizative; 

c) etikës dhe angazhimit ndaj vlerave profesionale të ekspertit; 

ç) aftësisë personale dhe angazhimit profesional.

Në këtë kre përcaktohen rregulla të detajuara për mënyrën e vlerësimit të secilit prej këtyre kritereve. 

Vlerësimi i ekspertëve ligjorë bazohet në këto burime:

a) të dhënat statistikore për veprimtarinë e shëbrimit të mjekësisë ligjore;

b) të dhënat për verifikimin e ankesave të paraqitura ndaj ekspertit;

c) informacioni nga institucioni trajnues, që vërteton pjesëmarrjen dhe ecurinë në formimin vazhdues apo në veprimtaritë të tjera trajnuese;

ç) vendimet përfundimtare për masat disiplinore, që janë dhënë ndaj ekspertit, dhe nëse masat disiplinore janë shuar ose jo;

d) mendimi i drejtorit të Institutit të Mjekësisë Ligjore;

dh) qëndrimet e gjykatës lidhur me ankimet ndaj ekspertit ligjor;

e) çdo të dhënë tjetër, që tregon aftësitë e kualifikimit profesional të ekspertit.

Vlerësimi i ekspertit ligjor kryhet, sipas këtyre niveleve: 

a) “Shkëlqyeshëm” në rastin e vlerësimit etik dhe profesional me cilësi shumë të larta; 

b) “Shumë mirë” në rastin e vlerësimit etik dhe profesional me cilësi mbi mesataren;

c) “Mirë” në rastin e vlerësimit etik dhe profesional me cilësi mesatare; 

ç) “Mjaftueshëm” në rastin e vlerësimit etik dhe profesional me cilësi nën mesataren;

d) “I pamjaftueshëm” në rastin e vlerësimit etik dhe profesional me cilësi të dobët. 

Vlerësimi i përgjithshëm “Shkëlqyeshëm” jepet në ato raste kur eksperti është vlerësuar “Shkëlqyeshëm” për të katërta kriteret. 

Vlerësimi i përgjithshëm “Shumë mirë” jepet vetëm në ato raste kur eksperti vlerësohet “Shumë mirë” për tri kritere dhe “mirë” për njërin prej tyre. Në çdo rast, kriteret “Aftësitë profesionale” dhe “Etika dhe angazhimi ndaj vlerave profesionale” duhet të jenë vlerësuar “Shumë mirë”. 

Vlerësimi i përgjithshëm “Mirë” jepet në rastin kur aftësitë e ekspertit vlerësohen “Mirë” për dy kritere dhe “Mjaftueshëm” për dy kriteret e tjera. I njëjti rregull zbatohet edhe në rastin kur ka barazi në vlerësimin e kritereve në nivelet “Mjaftueshëm” dhe “I pamjaftueshëm”.

Vlerësimi i përgjithshëm “I pamjaftueshëm” jepet në këto raste, kur: 

a) eksperti vlerësohet “I pamjaftueshëm” për të paktën në tri kritere; 

b) eksperti vlerësohet “I pamjaftueshëm” për kriteret “Aftësitë profesionale” dhe “Etika dhe angazhimi ndaj vlerave profesionale” dhe jo më shumë se “Mirë” për dy kriteret e tjera.

Lidhur me procedurën e vlerësimit, Drejtori i Institutit të Mjekësisë Ligjore jo më vonë se muaji nëntor i çdo viti, miraton programin, që përcakton listën e ekspertëve për të cilët do të kryhet vlerësimi përgjatë vitit pasardhës dhe periudhën e vlerësimit. Programi publikohet në faqen zyrtare të Institutit të Mjekësisë Ligjore.

Ekspertët njoftohen në çdo rast, jo më vonë se 3 javë nga momenti i vlerësimit sipas përcaktimeve të kësaj dispozite. 

Eksperti kryen vlerësimin etik dhe profesional të tij sipas formularit standard të vendosur nga drejtori, brenda 3 (tre) javëve nga marrja e njoftimit, nëpërmjet të cilit eksperti:

a) vlerëson detyrat e ushtruara përkundrejt kritereve vlerësuese; 

b) paraqet një analizë të të dhënave statistikore që lidhen me veprimtarinë e tij;

c) përshkruan masat që ka ndërmarrë për përmbushjen e objektivave të përcaktuara në vlerësimin e mëparshëm, nëse ka; 

ç) përshkruan shkallën, në të cilën janë përmbushur këto objektiva, duke dhënë edhe shpjegimin përkatës; 

d) përshkruan objektivat për zhvillimin e tij profesional për vlerësimin e ardhshëm të tij; 

dh) përshkruan nevojat për trajnim dhe, nëse ka, rrethanat të cilat përbëjnë pengesë për zhvillimin e tij profesional dhe propozon zgjidhje konkrete për periudhën e ardhshme të vlerësimit. 

Eksperti dorëzon formularin e plotësuar pranë drejtorit të Institutit të Mjekësisë Ligjore.

Drejtori jep mendimin për veprimtarinë e ekspertit brenda 10 ditëve nga dorëzimi i formularit. Në mendimin e drejtorit përshkruhet veprimtaria e ekspertit dhe vlerësimi i tij për këtë veprimtari, sipas kritereve të vlerësimit, duke u bazuar në nivelet e vlerësimit të parashikuara në këtë ligj. Gjithashtu, në mendimin e drejtorit pasqyrohet një analizë e të dhënave statistikore të veprimtarisë së ekspertit. 

· Kreu XI i projektligjit i titulluar “Rregullat e sjelljes dhe disiplina” përbëhet nga 21 nene, në të cilat parashikohen respektimi i rregullave të sjelljes dhe disiplinës nga eksperti. Gjithashtu parashikohet edhe konflikti i interesit që duhet të deklarohet në çdo rast nga eksperti.
Ekspertët e Institutit të Mjekësisë Ligjore kryejnë detyrën me përgjegjësi dhe profesionalizëm dhe garantojnë zbatimin e rregullave të sjelljes etike dhe rregullave e deontologjisë mjekësore. Eksperti duhet  të  jetë  i  kujdesshëm  kur  pranon  dhurata që  mund  t’i ofrohen, brenda kufirit ligjor.
Eksperti duhet të shmangë shoqërimin e drejtpërdrejtë me individë që lidhen me subjekte objekt të ekspertimit, për aq kohë sa nuk është dhënë një vendim përfundimtar. 
Eksperti ka detyrimin që të ruajë dinjitetin e detyrës. Eksperti duhet të ketë paraqitje të rregullt, të ruajë dhe të respektojë detyrën e mjekut, në përputhje me natyrën e punës për të përfaqësuar denjësisht institucionin. Në ushtrimin e detyrave të tij eksperti nuk lejon që interesat e tij personal dhe financiarë të bien ndesh me pozicionin e tij, shmang konfliktin e interesave dhe nuk shfrytëzon pozitën për interesin personal. 

Eksperti duhet të jetë i kujdesshëm për  të  shmangur  situata  të  dyshimta  njëanshmërie,  në rast  të  lidhjeve  të  ngushta  familjare  apo  sociale  me organet e procedimit  palë  në  një  çështje,  të cilat mund të përbëjnë shkaqe përjashtimi.
Eksperti shmang çdo sjellje të papërshtatshme, që bie në kundërshtim me ligjin dhe rregullat e sjelljes, si edhe ato veprime që mund të dëmtojnë ose të krijojnë dyshime mbi figurën e tij profesionale dhe morale. 

Në ushtrimin e detyrave të tij, eksperti tregohet i kujdesshëm për të parandaluar shkeljet e ligjit nga persona të tretë. 

Eksperti ushtron detyrën e tij në mënyrë korrekte, duke respektuar orarin e punës, përkrahur frymën e bashkëpunimit, mbështetjes, besimit reciprok dhe mirëkuptimit mes personelit, në çdo kohë dhe çdo situatë.

Eksperti shmang çdo sjellje e cila bie ndesh me rregullat e parashikuara në këtë ligj, aktet nënligjore si dhe çdo akt tjetër i cili parashikon detyrime për ekspertët mjekoligjor. 

Eksperti nuk duhet të komentojë në ambiente publike mbi sjelljen apo ecurinë në punë të kolegëve të tij, apo të dëmtojë imazhin e institucionit. Nëse eksperti kanstaton shkelje nga kolegët duhet të raportojë në organet përkatëse. 

Në ushtrimin e detyrave të tij, eksperti komunikon në gjuhë formale me personat me të cilët ka kontakt dhe zbaton rregullat e mirësjelljes së përgjithshme. 

Ekspertit i ndalohet:

a) mbajtja e pijeve alkoolike në zyrat dhe mjediset e institucionit;

b) konsumimi i pijeve alkoolike, si brenda, ashtu dhe jashtë institucionit, gjatë kohëzgjatjes normale të punës.

Eksperti nuk duhet të angazhohet në veprimtari të jashtme që pengon kryerjen e detyrës së tij ose që kërkon një angazhim, mendor a fizik të tij, që e bën të vështirë kryerjen e detyrës ose është vazhdim i kësaj detyre, që cenon, në çfarëdo mënyre, imazhin e ekspertëve të Institutit të Mjekësisë Ligjore. Kryerja e veprimtarive të jashtme duhet t’i njoftohet paraprakisht drejtuesit të institucionit dhe njësisë përgjegjëse për menaxhimin e burimeve njerëzore.

Në rast dyshimi për kualifikimin e një veprimtarie si të lejueshme ose jo, eksperti këshillohet me njësinë përgjegjëse për menaxhimin e burimeve njerëzore të institucionit.

Eksperti që nuk respekton apo shkel parimet e etikës dhe të sjelljes profesionale, kur veprimet e tyre nuk përbëjnë vepër penale, ndëshkohen me masat disiplinore.
Në këtë kre, përcaktohet në mënyrë të detajuar procedura mbi fillimin e hetimit disiplinor, trajtimin e ankesave, përfundimin e hetimit disiplinor dhe zhvillimin e procesit disiplinor. Për shkeljet e rënda parashikohet krijimi i Komisionit të Disiplinës i cili jep masat disiplinore që lidhen me shkarkimin nga detyra. 

Komisioni disiplinor për ekspertët ligjorë është organ kolegjial, i cili përbëhet nga:

a) dy përfaqësues nga ministria;

b) dy përfaqësues nga ministria përgjegjëse për shëndetësinë;

c) një përfaqësues nga institucionet publike të arsimit të lartë që ofrojnë programe studimi në fushën e mjekësisë ligjore. 

Kryetari i komisionit disiplinor është një nga përfaqësuesit e zgjedhur nga ministri sipas shkronjës “a” të pikës 1 të këtij neni. Kryetari dhe anëtarët e komisioneve disiplinore zgjidhen për një mandat 4 (katër) vjeçar me të drejtë rizgjedhjeje vetëm një herë. 

Përaqësuesit e institucioneve të përcaktuar në shkronjën “b” dhe “c” të pikës 1 të këtij neni, duhet të plotësojnë kushtet e mëposhtme:

a) të jenë shtetas shqiptarë;

b) të kenë përfunduar ciklin e dytë të studimeve universitare për mjekësi, ose diplomë të njësuar me të;

c) të kenë jo më pak se 10 vjet përvojë profesionale;

ç) të mos jenë shkarkuar nga detyra për shkaqe disiplinore, si dhe të mos kenë masë disiplinore në fuqi;

d) të mos kenë qenë dënuar me vendim gjyqësor të formës së prerë për kryerjen e një krimi;

dh) të mos kenë qenë anëtarë, bashkëpunëtorë ose të favorizuar të ish-Sigurimit të Shtetit në kuptimin e legjislacionit në fuqi për të drejtën e informimit për dokumentet e ish-Sigurimit të Shtetit të Republikës Popullore Socialiste të Shqipërisë;

e) në kohën e kandidimit, të mos kenë asnjë anëtar të familjes, si dhe të afërm të shkallës së parë që është ekspert ligjor në detyrë.

· Kreu XII i projektligjit i titulluar “Shkeljet dhe masat disiplinore” është i përbërë nga 6 nene, në të cilat parashikohen shkeljet dhe masat disiplinore, fillimi i procesit disiplinor, pezullimi i procesit disiplinor, parimet e procedimit disiplinor, e drejta e ankimit për masat disiplinore si dhe regjistrimi dhe shuarja e masave disiplinore.
Eksperti i Institutit të Mjekësisë Ligjore kryen një shkelje disiplinore në rastet kur:
a) vepron në kundërshtim me parashikimet ligjore ose nënligjore;

b) kryen veprime ose mosveprime që përbëjnë shkelje të procedurave profesionale;

c) kryen shkelje të rregullave të sjelljes dhe etikës.

Shkelje disiplinore janë edhe veprimet ose mosveprimet që përbëjnë vepër penale, pavarësisht faktit nëse dënimi penal është ekzekutuar, nëse ndjekja penale nuk ёshtë filluar ose nuk mund të vazhdojë, nëse eksperti është rehabilituar, faluar apo amnistuar, me kushtin që të mos kenë kaluar më shumë se 5 (pesë) vjet nga momenti i kryerjes së saj. Kjo pikë zbatohet vetëm nëse vepra penale cënon integritetin e profesionit të ekspertit. 

Masat disiplinore të zbatueshme në rastin e kryerjes së shkeljeve disiplinore janë si më poshtë:

a) paralajmërim me shkrim;

b) vërejtje me paralajmërim për gjobë apo shkarkim nga detyra; 

c) gjobë në masën 50 000 (pesëdhjetë mijë) lekë deri në 500 000 (pesëqind mijë) lekë;

ç) shkarkim nga detyra. 

Masa disiplinore jepet në proporcion me shkeljen dhe bazohet në kriteret e mëposhtme:

a) shkallën e fajit;

b) shpeshtësinë e kryerjes së shkeljes;

c) rrethanat e kryerjes së shkeljes, mundësinë dhe ardhjen e pasojave nga shkelja. 

Gjoba mund të shoqërohet në mënyrë kumulative me masa të tjera disiplinore.

Shkeljet disiplinore parashkruhen brenda 5 (pesë) vjetëve nga koha kur ka ndodhur shkelja.

· Kreu XIII i projektligjit i titulluar “Laboratoret dhe morgu”, përmban 6 nene, në të cilat parashikohen krijimi i laboratorëve të toksikologjisë ligjore, biologjisë ligjore, anatomisë patologjike ligjore si dhe antropologjisë ligjore, duke përcaktuar edhe llojet e ekzaminimeve që realizohet në këto laboratorë. 

Gjithashtu, në këtë kre përcaktohen rregulla mbi krijimin e morgjeve dhe mënyrën e administrimit të tyre. Vetë Instituti i Mjekësisë Ligjore në nivel qëndror është i pajisur me morg. Ndërsa, për realizimin e detyrave në nivel vendor, Instituti  administron  morgun e institucionit spitalor publik sipas strukturës së miratuar me urdhër të Kryeministrit. Instituti i Mjekësisë Ligjore bashkëpunon me spitalet publike për realizimin e veprimtarisë në morg. 
· Kreu XIV i projektligjit i titulluar “Procesi mësimor praktik” në të cilën  parashikohet organizimi i procesit mësimor nga Instituti i Mjekësisë ligjore. Ky Institut është përgjegjës për organizimin, menaxhimin dhe ofrimin e procesit praktik të studentëve në fushën e mjekësisë dhe specializantëve në fushën e mjekësisë ligjore.

· Kreu XV i projektligjit i titulluar “Dispozita kalimtare dhe të fundit” përmban vetëm 2 dispozita ku përcaktohen rregullat për miratimin e akteve nënligjore si dhe hyrja në fuqi e këtij projektligji. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektvendimi ngarkohet Ministria e Drejtësisë dhe Instituti i Mjekësisë Ligjore. 
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji është hartuar nga Ministria e Drejtësisë.

Projektligji është dërguar për mendim pranë Ministrisë së Shëndetësisë dhe Mbrojtjes Sociale, Ministrisë së Financave dhe Ekonomisë, Ministrisë së Brendshme dhe Ministrisë për Arsimin dhe Sportin. 

Gjithashtu akti është dërguar në rrugë shkresore pranë Këshillit të Lartë Gjyqësor, Prokurorisë së Përgjithshme, Prokurorisë së Posaçme, Avokatit të Popullit, si dhe Universitetit të Mjekësisë Tiranë. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Instituti i Mjekësisë Ligjore është tashmë një institucion i ngritur dhe funksional, organika e të cilit është gjithashtu funksionale, ndaj ngritja e këtij institucioni i tij nuk përcjell efekte financiare në këtë aspekt. 
Duke qenë se nëpërmjet këtij ligji shtohet Zëvendësdrejtori i Institutit në organikën e këtij institucioni, dhe shpërblimi parashikohet të jetë në çdo rast jo me e ulët se paga mujore e Sekretarit të Përgjithshëm në Ministrinë e Drejtësisë, efektet financiare shtesë për projektligjin parashikohen në masën e pagës mujore të Sekretarit të Përgjithshëm të Ministrisë së Drejtësisë. 

Lidhur me ngritjen e Këshillit Shkencor, shpërblimi do të përcaktohet me vendim të Këshillit të Ministrave, rrjedhimisht në këtë fazë është e pamundur të përllogaritet masa e shpërblimit të Këshillit Shkencor. 

MINISTRI I DREJTËSISË
Ulsi Manja
Relacion shpjegues për projektligjin “Për organizimin dhe funksionimin e shërbimit të mjekësisë ligjore në Republikën e Shqipërisë”.

